
				Halaman ini belum diuji baca
“Kapa si Ali ka Bangkali
Kapa si Tongga ka Kibawan;
Tuan ka pai mangaji
Ambo tingga tak bakawan.
Tagamang ayia di jajaran
Tarandam urek padi mudo;
Tagamang ambo ditinggakan
Ambo lah Tuan aja manjo.
Rumah baanjuang di Ulakan
Dihimpik banda nan baujo;
Tak elok tuan bak kian
Kami dibari harok sajo
Tiuklah api pangganglah rotan
Anak rajo pai manjalo;
Buruak baiak di tangan tuan
Tidak ambo banyak bicaro.
Urang manampi di halaman
Padi dicotok balam tungga;
Kok tuan pai bajalan
Jo sia ambo ditinggakan.”
Manjawab si Umbuik Mudo, “Oi upiak Puti Galang Banyak,
dangakan pulolah dek Adiak,
Apo dirandang di kuali
Bareh subarang tigo sayak;
Apo dipandang pado kami
Ameh kurang guno pun tidak.
Salasiah di baruah tampek
Tumbuah sarumpun jo ampaleh;
Baa kasiah ka nan bansaik
Guno jo apo ka dibaleh.

